
					ఈ పుట అచ్చుదిద్దబడ్డది

ఉ. భైరవయోగిరాజు పసిపాపనినంజుడుఁగూరలందు లో

నారసి చూచి మస్తకమునందలి మాంసము లేమి గాంచి యీ

నీరసమాంస మేటికి వణిగ్వర! పుత్రునియుత్తమాంగముం

గూరలు సేయ వైతి వివిగో నిజపుత్రనిసర్గమోహముల్. 126



తే. కటకటా! మా వ్రతంబు భగ్నంబుఁ జెందె, నేటి పారణ మిది మాకు నేటి కింక

నుత్తమాంగపుమాంసము నుజ్జగించి, యేల యధమాంగమాంస మే నెటు భుజింతు. 127



వ. అనిన విని చిఱుతొండండు భయంపడి వెలవెలం బాఱుచుఁ దిరువెంగనాంచి వదనం బాలోకించి యింక నెట్లనినం జిట్టమిడుచు నంతఁ దలకాయపొల మేలోగిరంబు ముందటం బెట్టి చందనిక యిది యేను మొదలన బెడందకాండ్రగు యోగిబృందారకులచందం బెఱింగినదాన నగుటం జేసి పాకంబుఁ జేసికొనియున్న దానం దపస్వి చిత్తం బేపాకంబునుం బొందకుండ వడ్డించెదం గాకని యట్లు చేసిన నక్కుహనాభైరవుండు వెండియు. 128



తే. బంతి నీ వారగింపక పరమపుణ్య!, నాకుఁ జేయాడునే భోజనంబు సేయ

నొకఁడు భుజియించు టెన్నఁడు నొప్పదనెడు, వేదవాక్యార్థ మన్నది వినవె చెపుమ.129 



వ. మఱియు నొక్క భోజననియమంబు కలదు పిన్నవాఁడు బంతిభోజనంబు సేయక కూడు నోటికిం బోదు మగబిడ్డండు లేని నిర్భాగ్యునింట భోజనంబు సేయఁగూడదు నీకుమారు నాబంతికి రప్పింపు మారగించెద మనవుడు. 130



మ. మొదలం దేవర యానతిచ్చితిర యేముం జిత్తమం దెంతు మ

య్యది నాకుం గొడు కింకను గలఁడె వాఁ డాడంగ వేంచేసెనే

చదువు బోయెనె పిల్వఁ బంతు నెటు నేజాడం బ్రతిక్షించు

నీ యదనం గూరలు చల్లనారవె మహాత్మా యోగిచూడామణీ! 131



వ. అనిన నత్తపోధనుఁ డిట్లనియె నీయుత్తమాంగన యెలుంగెత్తి నలుదిక్కులం బిలుచునది కుమారుండు వచ్చెనేని బంతిం బెట్టుకొని భుజింతము రాకుండెనేని నేమును నీ ముసలియవ్వయుం గుడుత మటు గాక యొఱగొడ్డెంబులు వలికి నీపడ్డపాటు గొడ్డేఱుఁగా జిడ్డుపఱపం గలవారమె యనినం బ్రసాదం బని పతియనుమతిం బురంధ్రీరత్నంబు. 132



సీ. రారా వణిగ్వంశవారాశీహిమభామ! రారా వికస్వరాంభోరుహాక్ష!

రారా మహాఘోరవీరశైవాచార! రారా ఘనౌదార్యరాజరాజ!

రారా కుమారకంఠీరవేంద్రకిశోర! రారా సమగ్ర ధీ రౌహిణేయ !

రారా మనోభహకారరూపవిలాస ! రారా యసారసంసారదూర!

		 ఈ పేజీలో చివరి మార్పు 20 మే 2020న 15:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

